
Yesu aa guzltar a gula aŋga hay, a ləvtar: «Ka daa 
ləkam saba. Pamara Gazlavay ŋga ndaw akwar fara 
fara, asaya, pamaya ŋga ndaw akwar fara fara may. 
Fa Papay Bay Gazlavay da vaɗ na, slam hay ŋga njey 
suha daha.»



«Ara maja ŋgene, yah maa guzlkwar, ya ləvkwar: “Ya 
da daw ŋga ɗiykwar slam da vaɗ.” Masa yah ma daw
cay ŋga ɗiykwara slam aha na, ya vəhwa la ŋga
ŋgəlkwar amba ka njam aa slam masa yah ma da njey
a hwaɗ a may.»



Ara yah, *Jaŋ, məlmakw akwar. Aləkwa
macəmkaya ta Yesu, aləkwa fa sərkwa
banay anda aŋga, aləkwa fa ɓəskwa

banay anda aŋga, aŋga fa 
wey da ray aləkwa

tabiya. 



Yah na, ta kərzamaya la, ta’, a kəzlamaya a 
Patmaws, hwayak da wuzlah bəlay, maja yah 
ma wuzey mey ŋga Gazlavay, asaya, 

maja yah ma wuzda Yesu 
*Kəriste na, ara cəveɗ 

masa 
fara fara. 



Menjey nekəɗey na, *Mesəfney ŋga Gazlavay ta’, a 
sawa a ray aɗaw. Feteɗe da gazlavay da vaɗ, ya 
da nəkey dey na, a ray slam-menjey ŋga bay. Ndaw 
manjakaya da ray a. 



Fa dəɓa ha, ya cənda ɗay ŋga cek hay tabiya masa 
Gazlavay ma katərwa. Cek hay da vaɗ, da bəla, daa 
vəgeɗ leŋ daa bəlay cəpa fa zlam 
walay, a ləvam: Anja ndəhay ŋga 
həlmamara Gazlavay manjakaya 
daa slam aŋga menjey, leŋ 
Bəz-təɓaŋ may. 



Anja ndəhay ŋgaa həmdamata, ŋga həslmatar ray, 
ŋgaa səmam da ray meweɗey aŋga, anja ŋga wam 
da ray cek hay tabiya ŋga 
sərmataw! 



Asaya, ya hətar *Jeruzelem, berney ŋga Gazlavay. 
Berney a, a pey mawiya, fa sawa ta fa Gazlavay da 
vaɗ ŋgada hwayak. Gazlavay ta ka berney a la maaya
maaya, a mbey kalah anda dam ma ɗiyey vaw cay 
ŋgada way zel. 



Asaya, ya cəney ɗay faa guzlwa ta gədaŋ daa 
slam-menjey ŋga bay heyey, a ləvey: «Nəkmara, 
Gazlavay aa manjakaya da wuzlah ndəhay. Gazlavay 
a, ta ray aŋga, a da njey ta ndəhay a. Ndəhay a ŋgene 
may, a da təram ŋga ndəhay aŋga hay. Aŋga na, a da 
njey ŋga 
Gazlavay ata.»



Fa dəɓa ha, maslaŋ heyey a wuzdiwa wayam ŋga 
yam masa ma vəley heter mendəvey ba. Yam a kəlar 
kəlar, dey a hətey gurgwar a wurza, a bawa daa 
slam-menjey ŋga Bay Gazlavay ta ŋga Bəz-təɓaŋ. 



Asaya, berney a, fa wuɗey pas ta kiya ŋga 
waɗamawa a ray a daa saba, maja meweɗey 
ŋga Gazlavay fa waɗa, Bəz-təɓaŋ heyey na, 
fa waɗa berney a anda petərla. 



Ama kwa cek masa ta dəlay na, fa da mbəzey aa 
berney a daa ba. Asaya, ndəhay ma mbərzlam ta 
ndəhay ma kam cek hay maaya 
ba mekele mekele cəpa fa 
da mbəzam daa ba may. 
Ma da mbəzam na, si 
ndəhay masa mezəley 
ata hay 
mawuzlalatakaya daa 
ɗerewel ŋga ndəhay 
ma da hətam heter 
mendəvey ba, ɗerewel 
masa ŋga Bəz-təɓaŋ heyey. 



«A takwaɗatara matəway daa
dey ata la cəpa. Ndəhay fa da 
məcam daa saba. Anda keɗe, 
matəway-vagay daa saba. 
Ndəhay fa daa huram daa saba
may. Kwa vaw fa da catar a 
ndəhay daa saba səlak, maja 
cek hay masa ŋgeeme taa
zəɗam sem cəpa.» 



Daa berney a, cek hay masa Gazlavay ma nəsta sem 
na, kwa pal daa ba səlak. Daha na, slam-menjey ŋga 
Bay Gazlavay ta ŋga Bəz-təɓaŋ, leŋ ndəhay ma ka 
sləra aŋga hay fa namar ray. Ndəhay a, a hətmar dey 
ŋga Gazlavay la. Asaya, 
Gazlavay a wuzlala 
mezəley aŋga la fa 
daŋgay ata. 



Asaya, ya hətatar ndəhay masa maməctakaya. Kwa 
ndəhay mahura hay, kwa mecəhe hay, ata cəpa 
malacatakaya fa mey ŋga slam-menjey a. Cay, ya 
hətey ndaw fa wurey ɗerewel hay. Ara ɗerewel hay 
masa sləra ŋga ndəhay tabiya ma kamara 
mawuzlalatakaya da hwaɗ a. Fa dəɓa ha, 
ya hətey ndaw fa wurey ɗerewel 
mekele. Daa ɗerewel 
e, mezəley ŋga 
ndəhay ma da hətam 
heter mendəvey ba 
mawuzlalatakaya da 
hwaɗ a. 



Anda keɗe, Gazlavay a katar sariya ŋgada ndəhay 
maməctakaya ha təɗe fa sləra ata mawuzlalatakaya 
daa ɗerewel hay a. Kwa waawa masa mezəley 
aŋga mawuzlalakaya daa ɗerewel ŋga ndəhay ma 
da hətam heter mendəvey ba ha daa ba 
na, a kəzlamara aa dəhwa ŋga awaw a. 



Ata *Mesəfney ŋga Gazlavay ta kwakwa mawiya 
heyey a ləvmar a Yesu: «Vəhwa.» Akwar masa ma 
jəkam sləmay fa mey hay a keɗe, si ka ləvmar may: 

«Vəhwa.»



Yaw, ndəhay masa yam fa katar, ŋga samawa ŋga 
sam yam. Kwa waawa ma wuɗey ŋga sey yam na, 

ŋga sey yam ma vəley heter mendəvey ba ŋga 
maaya. 



Yaw, Gazlavay a wuɗta ndəhay da 
bəla kalah, haa a slərdərwa Bəzey 

aŋga menduleŋ amba kwa waawa ma 
pa ŋga ndaw aŋga fara fara na, aa 

zəɗey ba, ama a hətey heter 
mendəvey ba. 



Rm 3:23 
Ndəhay tabiya ta kam mebərey la. Anda keɗe, 

ata dəreŋ ta maaya ŋga Gazlavay. 

Rm 6:23 
Nəka, cek mehətey fa mebərey na, ara meməcey. 

Ama cek masa Gazlavay ma vəlda ŋga maaya na, ara 
heter mendəvey ba maja aləkwa macəmkaya ta 

Yesu *Kəriste, Bay aləkwa mahura. 

Heb 9:27 
Ndaw-magədaŋ na, a da məcey dey pal gway, 

fa dəɓa ha, Gazlavay a kar sariya.



Ef 2:8,9 
Yaw, ara ta fa maaya aŋga ha Gazlavay ma ləhdakwar
daa mebərey maja akwar ma təɓmara mey ŋga Yesu. 

Akwar ma ləham a na, ara ta gədaŋ akwar ba, ama ara
Gazlavay ma vəldakwara gədaŋ ŋga ləhey a. Gazlavay ma 

ləhdakwar na, ara maja sləra akwar maaya masa akwar
ma kamara ba. Anda keɗe, ka da zlapam maja ba. 

Rm 10:9,10 
Da kah ta mey akah, kah maa guzley la fa mey ŋga

ndəhay, ka ləvey: «Yesu na, ara Bay Mahura,» asaya, da 
ka ta təɓa la ta mevel akah cəpa Gazlavay ta sləkɗadərwa

sem daa meməcey na, ŋgene, Gazlavay a ləhdaka la. 
Ndaw ma pa Gazlavay ŋga ndaw aŋga fara fara la na, 

Gazlavay a, a pa ndaw aha ŋga ndaw maaya fa mey aŋga
la. Asaya, ndaw maa guzley ta mey aŋga, a ləvey: «Yesu 

ara Bay Mahura» na, Gazlavay a ləhda ndaw a la.



Jaŋ 3:16,17 
Yaw, Gazlavay a wuɗta ndəhay da bəla kalah, haa a 

slərdərwa Bəzey aŋga menduleŋ amba kwa waawa ma pa 
ŋga ndaw aŋga fara fara na, aa zəɗey ba, ama a hətey

heter mendəvey ba. Gazlavay a slərdərwa Bəzey aŋga a 
bəla na, ŋga katar sariya a ndəhay ŋgaa zəɗam ba, ama 

ŋga ləham daa mebərey ta fa aŋga. 

1Jŋ 5:11-13 
Cek masa Gazlavay ma wuzdandakwara na, wura? Cek 

masa Gazlavay ma wuzdandakwara na, ara heter
mendəvey ba masa aŋga ma vəldandakwara ta har Bəzey
aŋga. Ndaw masa macəmkaya pal ta Bəzey ŋga Gazlavay
na, aŋga ta heter mendəvey ba. Ndaw masa ta cəmey ta 
Bəzey ŋga Gazlavay daa ba na, aa ta heter mendəvey ba
daa ba may. Ya wuzlalakwara leeter keɗe ŋgada akwar

ma pamara Yesu, Bəzey ŋga Gazlavay, ŋga ndaw akwar
fara fara amba ka sərmara maaya maaya akwar

ta hətam heter mendəvey ba cay. 

